Акафист преподобным и богоносным отцам нашим Афанасию и Феодосию Черепове́цким
Кондак 1

Избра́ннии уго́дницы Бо́жии, Ду́ха Свята́го испо́лнении, благоче́стия побо́рницы, преподо́бнии и богоно́снии отцы́ на́ша Афана́сие и Феодо́сие, мы, недосто́йнии, дерза́юще приноси́ти вам сие́ похва́льное пе́ние, усе́рдно мо́лим вас, приими́те сие́ смире́нное приноше́ние на́ше и свои́ми те́плыми моли́твами испроси́те нам, не́мощным, грехо́внаго жития́ исправле́ние, да в единомы́слии и неосла́бной любви́ пребыва́ющи, со умиле́нием к вам возопии́м: Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.
Икос 1
А́нгельского жития́ ревну́я, вы, я́ко два птенца́ а́ввы Се́ргия вы́порхнули есте́ из родно́го гнезда́, да Го́спода свои́м ди́вным житие́м в се́верных зе́млях Руси́ просла́вите. Ны́не же на небеси́ све́том боже́ственныя сла́вы наслажда́яся, не забу́дите и нас, чад свои́х, с ве́рою и любо́вью к вам притека́ющих, и моли́твами свои́ми огради́те вопию́щих вам:
Ра́дуйтеся, вся сла́вная и кра́сная ми́ра сего́ в прах вмени́вшии.
Ра́дуйтеся, Христа́ ра́ди всем себе́ порабо́тившии.

Ра́дуйтеся, вели́ции свети́льницы, благода́тию Бо́жией мир озаря́ющии.

Ра́дуйтеся, богоуго́дным житие́м свои́м нас на стезю́ спасе́ния наставля́ющии.

Ра́дуйтеся, пустыннолю́бцы, в серде́чней тишине́ Бо́га взыска́вшии.

Ра́дуйтеся,  бла́гость и́га Христо́ва позна́вшии.
Ра́дуйтеся, подви́жницы до́брии, о́бразы кро́тости и смире́ния. 
Ра́дуйтеся, ра́досте на́ша и преди́вное поможе́ние. 

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 2
Ви́дя тя, блаже́нне Феодо́сие, Человеколю́бец Госпо́дь, го́рько пла́чуща, егда́, на Шексне́ во тьме на ме́лкое ме́сто впа́дша, вопия́л еси к Нему́, и призре́ на тя. И в моли́тве пла́менней, сподо́бился еси́, яко Моисе́й в горя́щей купине́, Влады́ку всех узре́ти в луча́х горы́ о́гненней. Я́ко кора́бль, самово́льно шед, да приста́нет к горе́ той, та́ко и душа́ твоя́ наве́ки прилепи́лася есть к Бо́гу, позна́в в Нем Еди́нем спасе́ние. Мы же, дивя́ся Всеблаго́му Бо́гу, му́дро просвети́вшему тя, благода́рственно пое́м Ему́: Аллилу́иа. 
Икос 2

Ра́зум боже́ственный возсия́ в се́рдце твое́м, богому́дре Феодо́сие, егда́, ты, купе́ц сый, ища́ би́сера духо́внаго, мно́жество градо́в и ве́сей проше́д, обpе́л еси́ бесце́нный би́сеp, Хpиста́, на брега́х Шексны́. Та́ко, всечестны́е отцы́, споспе́шествуйте обрести́ и не теря́ть сей до́брый би́сер и нам, с ве́рою глаго́лющих:
Ра́дуйтеся, мо́ря стра́стнаго пучи́ну под води́тельством Христа́ до́бре проше́дшии.

Ра́дуйтеся, значе́ние бытия́ земна́го уразуме́вшии.

Ра́дуйтеся, вооружи́вшись кре́пкою ве́рою, ду́ши своя́ от бурь невреди́мо сохрани́вшии. 
Ра́дуйтеся, Свято́й Тро́ице ве́рно, в простоте́ се́рдца служи́вшии.

Ра́дуйтеся, друг во друге единомы́сленников и сомоли́твенников име́вшии.

Ра́дуйтеся, к жи́зни но́вой во оби́тели Воскресе́ния Христо́ва воскре́сшии.

Ра́дуйтеся, в ра́дость Го́спода своего́ вше́дшии.

Ра́дуйтеся, ре́вность о Бо́зе в сердца́х мно́гих возже́гшии.

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 3
Си́лой Вы́шняго на ско́рбном земно́м по́прище укрепля́емый, преблаже́нне Афана́сие, при́сно пло́ть свою́ по́сохом желе́зным изнуря́л еси́, нося́ его́ с собо́ю на вся́кое вре́мя, да па́губныя стра́сти умертви́т. Ду́шу неуста́нно покая́нием очища́л еси́, помышля́я лишь о ве́чном и небе́сном. Зря́ще таково́е твое́ о спасе́нии души́ тща́ние, умиля́емся научи́вшему и вразуми́вшему тя Всеми́лостивому Бо́гу и пое́м Ему́: Аллилу́иа.
Икос 3

Иму́ще еди́но лишь раче́ние, е́же Христу́ Бо́гу угоди́ти, ве́рно и усе́рдно Ему́ служи́ти, Афана́сие и Феодо́сие, на зов Госпо́день ра́достно во оби́тель Святы́я Тро́ицы притекли́ есте́, и та́мо от рук а́ввы Се́ргия постриже́ние приня́вши, на стезю́ мона́шескаго жития́ вступи́ли есте́. До́бре же Го́сподеви послужи́вши, венце́в небе́сных сподо́билися есте́. Ны́не же ко спасе́нию упра́вите и нас,  с любо́вью пою́щих вам:
Ра́дуйтеся, непреста́нно пред лице́м Святы́я Тро́ицы предстоя́щии.
Ра́дуйтеся, о́бразом своего́ жития́ умы́ на́ша к го́рнему ми́ру возводя́щии.

Ра́дуйтеся, су́етную му́дрость ве́ка сего́ посрамля́ющии.

Ра́дуйтеся, ослепле́нных мра́ком греха́ на путь пра́вый наставля́ющии.

Ра́дуйтеся, собесе́дницы молча́ния взыску́ющих.

Ра́дуйтеся, ли́ры, веселя́щие сердца́ тоску́ющих. 

Ра́дуйтеся, чи́стые исто́чницы, душ на́ших исцеле́ние.

Ра́дуйтеся, си́лы Бо́жией ди́вное явле́ние.
Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 4

Бу́ри жите́йския му́дре избежа́, иму́щи произволе́ние непреста́нно рабо́тати Го́сподеви, преподо́бнии Афана́сие и Феодо́сие на кийждо день Бо́гу угоди́ти усе́рдствовали есте́, Ему́ одному́ воспева́я вы́ну: Аллилу́иа.
Икос 4
Слы́шавше ди́вныя о Бо́зе труды́ ва́ша и моли́тв ва́ших непреста́нное горе́ние, преподо́бнии отцы́ Афана́сие и Феодо́сие, с горы́ земны́я на гору́ небе́сную удо́бь восте́кшии, мы, а́лчущии покая́ния и о Го́споде ревну́юще, я́ко еле́ни к исто́чникам во́дным, припа́даем к вам, сосу́дам Бо́гом избра́нным, благода́тных даро́в преиспо́лненным, да ва́ми наставля́еми, ле́ность душевре́дную от себе́ отрясе́м, на по́двиги духо́вныя простира́яся. Сего́ ра́ди уми́льно зове́м вам:
Ра́дуйтеся, неуста́нно со слеза́ми ра́дости пред ико́ною Воскресе́ния Христо́ва предстоя́щии.

Ра́дуйтеся, в глубине́ серде́ц непреста́нно моли́тву Иису́сову творя́щии.
Ра́дуйтеся, плоть свою́ всеце́ло ду́ху покори́вшии.

Ра́дуйтеся, тяготы́ друг дру́га братолю́бно носи́вшии.

Ра́дуйтеся, смиренному́дрия доброгла́сныя пропове́дницы.

Ра́дуйтеся, кро́тких и смире́нных се́рдцем собесе́дницы.
Ра́дуйтеся, позна́вшие сла́дость равноа́нгельного жития́, вы́ну о Стра́шном суди́ще памяту́я.

Ра́дуйтеся, поне́сшие тя́жесть и́ноческого креста́, во вся дни о Воскресе́нии Христа́ лику́я.

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 5
Боготе́чней звезде́, путеводи́вшей дре́вле волхво́в к Богомладе́нцу Христу́, подо́бися  свет  горы́ о́гненней, озари́вший зе́мли Чере́повския, к не́йже Феодо́сий с Афана́сием, я́ко кора́бль на мая́к, притекли́ есть, благода́тию Бо́жией води́ми. Немерца́ющим сия́нием сла́вы ва́шея, отцы́ всехва́льныя, освеща́еми, вопие́м просла́вльшему вас Бо́гу:  Аллилу́иа.
Икос 5

Ви́дя а́лчущих безмо́лвия Афана́сия и Феодо́сия, и слы́ша их смире́нныя мольбы́, да пусты́нное житие́ их в Белозе́рских преде́лех во всегда́шнее Бо́гу служе́ние освяти́т, богому́дрый а́вва Се́ргий благослови́ чад свои́х на тя́жкие труды́ во сла́ву Бо́жию. Та́ко в междуре́чье Я́́горбы и Шексны́, я́ко светоза́рная звездо́, возсия́ оби́тель Святы́я Тро́ицы и Сла́внаго Христо́ва Воскресе́ния. Ны́не же во сла́ве небе́сней торжеству́я, приими́те, отцы́ преблаже́ннии, от нас похвалы́ сия́:
Ра́дуйтеся, ученицы́ сла́вныя преподо́бнаго Се́ргия, его́ святы́ми моли́твами оби́тель Воскресе́ния Христо́ва основа́вшии. 
Ра́дуйтеся, на служе́ние Христу́ до́бре ста́до собра́вшии.

Ра́дуйтеся, перве́йших и́ноков в зе́млях Чере́повских наста́вницы.

Ра́дуйтеся, о гресе́х на́ших моли́твенницы и печа́льницы.

Ра́дуйтеся, брега́ Я́горбы  и Шексны́ све́том любве́ Христо́вой озари́вшии.

Ра́дуйтся, чадолюби́вые отцы́ всем притека́ющим к вам бы́вшии.

Ра́дуйтеся, вели́цыи ученицы́ Вели́каго Учи́теля Христа́, стяжа́вшие Его́ кро́тость и смире́ние.

Ра́дуйтеся, скорбя́щих и оби́димых отра́до и утеше́ние.

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 6
Пропове́дницы святы́я ве́ры, богоно́снии отцы́ на́ша Афана́сие и Феодо́сие, ны́не предстоя́ Милосе́рдному Спаси́телю на́шему, моли́тися приле́жно, да угаси́т Влады́ка всех безме́рно горя́щую пещь страсте́й на́ших о́гненную, да умири́т и тишину́ водвори́т в нас. Да и мы, укрепи́вшися во благо́м,  сподо́бимся непреста́нно и усе́рдно возноси́ти Бо́гу благодаре́ние, ку́пно с ва́ми, в сей жи́зни и в бу́дущей, воспева́я Ему́: Аллилу́иа.

Икос 6

Возсия́сте, я́ко свети́льницы богосве́тлыя, от Христа́, пра́веднаго Со́лнца, свет прие́млющии, Афана́сие и Феодо́сие, зе́мли Чере́повские  чудесы́ свои́ми озари́ли есте́, светоза́рными доброде́телями нас просвеща́я. Не то́кмо свои́х ученико́в спасе́нию в Бо́ге учи́ли есте́, но и нас ны́не во небе́сныя оби́тели Святы́я Тро́ицы путево́дите. Сего́ ра́ди благодари́м и ублажа́ем вас та́ко:

Ра́дуйтеся, бо́дрости и трезве́ния до́брии учи́тели. 
Ра́дуйтеся, изнемога́ющих и малоду́шием коле́блемых укрепи́тели.

Ра́дуйтеся, люботру́днаго жития́ законополо́жницы.
Ра́дуйтеся, в ну́ждах на́ших ско́рыя помо́щницы.
Ра́дуйтеся, в омраче́нии страсте́й пребыва́ющих просвети́тели.

Ра́дуйтеся, нераде́ния и  пра́здности прогони́тели.

Ра́дуйтеся, милосе́рдию Отца́ Небе́снаго подража́тели.

Ра́дуйтеся, духо́внаго любому́дрия пода́тели.

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 7
Хотя́й пред сме́ртью наставле́ние да́ти, первонача́льник Феодо́сий призва́ к себе́ бра́тию, моли́ ко всем нелициме́рную любо́вь име́ти,  в ве́ре и единомы́слии пребыва́ти, чистоту́ храни́ти, злых по́хотей и страсте́й бе́гати. И возложи́ на ра́мена Афана́сия крест игу́менский, да бра́тию оте́чески на путь спасе́ния наста́вит, и оби́тель от нестрое́ний сбереже́т. Мы же на богоуго́дное житие́ ва́ше взира́юще, усе́рдному ва́шему служе́нию Еди́ному Бо́гу подража́юще, уми́льно Ему́ вопие́м: Аллилу́иа.

Икос 7

Но́вый Сио́н яви́ся гора́ Чере́повская, егда́ к сия́ющим ея́ свети́льницам ча́да духо́вная приидо́ша равноа́нгельному житию́ науча́тися. Мы же, по́двиги ва́ша ублажа́юще, пое́м вам хвале́бные пе́сни сицевы́я:
Ра́дуйтеся, уго́дницы Бо́жии, со́бранному ва́ми ста́ду во всем  побо́рницы необори́мии.
Ра́дуйтеся, ве́рныя служи́тели Святы́я Тро́ицы, Е́ю насталя́емии и храни́мии.

Ра́дуйтеся, с теле́сными по́двиги у́мное де́лание сочета́вшии.

Ра́дуйтеся, благода́тную си́лу и сла́дость моли́твы Иису́совой позна́вшии.

Ра́дуйтеся, за́поведи Бо́жия всем се́рдцем возлюби́вшии.

Ра́дуйтеся, в безмо́лвии о всем ми́ре со слеза́ми моли́вшии.

Ра́дуйтеся, я́ко Самому́ Христу́, вся́кому с любо́вию служи́вшии.

Ра́дуйтеся, от ми́ра су́етнаго по́двиги своя́ сокры́вшии. 

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 8

Стра́нное и пресла́вное явле́ние чрез вас благода́ти Бо́жией узре́л еси́ мир воо́чию, егда́ ме́стность безлю́дная в храм Бо́жий соде́яся,  де́бри в ди́вный град претвори́ся, и вме́сто терно́вника взы́де кипари́с, и́бо зде Госпо́дь воцари́ся. Дивя́щеся вели́чию Вы́шняго, с умиле́нием пое́м Ему́: Аллилу́иа.
Икос 8

Всем был еси́  прибе́жище спаси́тельное, блаже́нне Афана́сие, доброде́тельми испо́лненный, по сме́рти отца́ на́шего Феодо́сия  поко́рно став игу́меном оби́тели Воскресе́ния Христо́ва. Ны́не же, на небеси́ водворя́ся, вку́пе славосло́вя Бо́га, отцы́ всехва́льнии, наста́вите от ве́ры во Христа́ ника́коже отступа́ти и нас, велича́ющих вас пе́сньми сицевы́ми:  
Ра́дуйтеся, ве́рою кре́пкою попече́ния жите́йския отложи́вшии.
Ра́дуйтеся, и́стину во Христе́ пости́гшии.
Ра́дуйтеся, посто́м, труда́ми и моли́твами стра́сти па́губныя умертви́вшии.

Ра́дуйтеся, ско́рби  от челове́к, я́ко приобще́ние Христо́ву поноше́нию возлюби́вшии.

Ра́дуйтеся, и́ноческие обе́ты свя́то соблю́дшии.

Ра́дуйтеся, на спасе́ния путь приве́дшии мно́ги ду́ши заблу́дшии.
Ра́дуйтеся, всех, притека́ющих к вам,  радостию встреча́ющии.

Ра́дуйтеся, любо́вию и кро́тостью сердца́ че́рствыя умягча́ющии.
Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 9

Всех хотя́ спасти́, Человеколю́бец Госпо́дь  смире́нное и по́стническое житие́ ва́ше, я́ко о́браз спасе́ния,  лю́дям показа́, да на него́ взира́юще, губи́тельныя стези́ мно́гия да избе́гнут, ше́ствуя спасе́ния путе́м,  вку́пе с ва́ми при́сно пою́ще Влады́це всех: Аллилу́иа.
Икос 9

Вети́и многовеща́ннии не возмо́гут досто́йно восхвали́ти вас, преподо́бнии отцы́ на́ша Афана́сие и Феодо́сие, ни́же мо́гут изъясни́ти си́лу чудотво́рную, ю́же вы явля́ете челове́кам на вся́ку по́льзу душе́вную и теле́сную. Мы же, а́ще и не́мощны есмы, оба́че любо́вию к вам побежда́еми, отверза́ем недосто́йныя уста́ своя́, прославля́ем вас и глаго́лем:
Ра́дуйтеся, попече́ние о себе́ всеце́ло на Бо́жий Про́мысл возложи́вшии.
Ра́дуйтеся, смире́ние, я́ко бре́мя Христо́во, во всем ва́шем житии́ всегда́ до́бре носи́вшии.

Ра́дуйтеся, кро́тости и воздержа́ния при́снии рачи́тели.

Ра́дуйтеся, ни́щих ду́хом ве́рнии сожи́тели.

Ра́дуйтеся, искуше́ни бы́вше, искуша́емым  помога́ющии.

Ра́дуйтеся, всех притека́ющих в сердца́ своя́ любвеоби́льныя вмеща́ющии.
Ра́дуйтеся, уныва́ющих благода́тные ободри́тели.

Ра́дуйтеся, душе́вных и теле́сных неду́гов милосе́рдные исцели́тели.

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 10
Спасти́ хотя́ ду́ши своя́, отцы́ богому́дрии, ве́дая, я́ко ни пост, ни презре́ние пре́лестей ми́ра сего́, ники́и по́двиги и доброде́тели ни есть вожделе́нное спасе́ние, но то́кмо к Бо́гу любо́вь, стяжа́ли  ю. Ны́не же, ра́достно Творцу́ предстоя́, во сла́ве Бо́жией лику́я, воспева́ют вразуми́вшему их Бо́гу: Аллилу́иа.
Икос 10

Стено́ю тве́рдою и щито́м кре́пким яви́лися, всехва́льнии отцы́, всем к вам прибега́ющим: нужда́ющимся по́мощь ми́лостиво подава́ли есте́, страстьми́ и скорбьми́ отягче́нных, я́коже роди́тели оте́ческою ла́скою ча́да утеша́ли есте́. Бу́дьте и нам, отцы́ преподо́бнии, те́плые хода́таицы и засту́пницы, огради́те нас про́тиву чу́вственных и мы́сленных враг. Да сих изба́вльшеся, благода́рно вопие́м к вам такова́я:
Ра́дуйтеся, зе́мли Чере́повския по́двигами свои́ми облиста́вшии.

Ра́дуйтеся, во оби́тели Воскресе́ния Христо́ва и́щущих спасе́ния собра́вшии.

Ра́дуйтеся, посто́м и всено́щными бде́ниями по́хоть пло́ти умертви́вшии.

Ра́дуйтеся,  подви́жническим житие́м от сна грехо́вного мно́гих пробуди́вшии.

Ра́дуйтеся, трезве́ния непреста́ннаго и чистоты́ по́мыслов усе́рднии ревни́тели.

Ра́дуйтеся, пла́меня ве́ры и любви́ ко Го́споду в сердца́х неусы́пнии храни́тели.

Ра́дуйтеся, сия́нием доброде́телей  ду́ши, мглою грехо́в помраче́нныя, озаря́ющии.
Ра́дуйтеся, моли́твами свои́ми покая́нием очи́ститися помога́ющии.

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 11
Пе́ние погреба́льное со слеза́ми мно́гими соверша́ху ученицы́ твои́, преподо́бне Афана́сие, провожда́юще те́ло твое́ свято́е к ме́сту упокое́ния. Погребо́ша тя ря́дом со отце́м всехва́льным Феодо́сием, да дво́ица свяще́нная па́ки вме́сте бу́дет. Ны́не же тела́ми под спу́дом собо́рнаго хра́ма почива́ющи, ду́шами же пред престо́лом Всевы́шняго предстоя́ще, зря́ще усе́рдие и не́мощь на́ши, не пре́зрите моли́тв чад свои́х,  и нам у Христа́ Спа́са испроси́те грехо́в оставле́ние, жития́ исправле́ние, да  всяк день и час с чи́стым се́рдцем благода́рно пое́м Бо́гу: Аллилу́иа.
Икос 11
Свет ва́ших доброде́телей незаходи́мый не угасе́ и в годи́ну сму́тную, егда́, я́ко ста́и волко́в хи́щных, вра́жия ополче́ния поруга́ния творя́ху на земли́ Ру́сской. Раззори́ша оби́тель Воскресе́ния, и и́ноков мечо́м посеко́ша, оба́че свя́тости Бо́жией и сла́вы уго́дников Его́ не одоле́ша, и́бо па́мять  преподо́бных во ве́ки пребыва́ет. Мы же, сему́ дивя́щеся и труды́ ва́ша сла́вяще, ублажа́ем вас и с любо́вию  пое́м вам:
Ра́дуйтеся, страны́ Росси́йския покро́ве и огражде́ние.
Ра́дуйтеся, пред Свято́ю Тро́ицею те́плыи хода́таи на́шего спасе́ния.
Ра́дуйтеся, Волого́дския земли́ свяще́нное украше́ние.

Ра́дуйтеся, Чере́повскаго кра́я ди́вное прозябе́ние.

Ра́дуйтеся, себя́ в же́ртву Го́сподеви прине́сшии.

Ра́дуйтеся, на высоту́ бесстра́стия возше́дшии.

Ра́дуйтеся, га́снущии свети́льники на́ша еле́ем свои́х моли́тв исправля́ющии.
Ра́дуйтеся, во всем благо́м  соде́йствующии и по́мощью свое́й не оставля́ющии.

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 12
Благода́ть от Бо́га да́нную ва́м ве́дяще, духоно́снии отцы́ на́ша Афана́сие и Феодо́сие, приле́жно мо́лим вы́: вознеси́те ко Го́споду ны́не те́плии  моли́твы ва́ша, да сохрани́т Благи́й Человеколю́бец  страну́ и град наш неврежде́нну, да поми́лует и спасе́т вся правосла́вныя христиа́ны, с ве́рою вопию́щих Ему́: Аллилу́иа.
Икос 12
Воспева́я ны́не многотру́дныя по́двиги ва́ша, ра́ди любви́ ко Христу́ соде́янныя, ве́мы, я́ко не хвале́бныя песнопе́ния от нас ожида́ете, но труда́м ва́шим после́дования. Мы же по́мощи ва́шея прося́ще, глаго́лем:
Ра́дуйтеся, в посте́ и моли́тве пребыва́ющим при́сно спребыва́ющии.

Ра́дуйтеся, проходи́ти по́прище земна́го жития́ всем притека́ющим к вам помога́ющии.

Ра́дуйтеся, от злых наве́тов, ко́зней и сете́й бесо́вских огражда́ющии.

Ра́дуйтеся, в ве́ре правосла́вной нас утвержда́ющии.

Ра́дуйтеся, пристра́стия душевре́дныя к тле́нному искореня́ющии.

Ра́дуйтеся, на небеси́ иска́ти  вся своя́ жела́ния науча́ющии.

Ра́дуйтеся, ми́рное устрое́ние в сердца́, страстьми́ обурева́емии, водворя́ющии.

Ра́дуйтеся, и в стра́шный сме́ртный час свои́м хода́тайством и заступле́нием не оставля́ющии.

Ра́дуйтеся, преподо́бнии Афана́сие и Феодо́сие, усе́рднии моли́твенницы на́ша и пресла́внии чудотво́рцы.

Кондак 13
О пресла́внии и пречу́днии,  уго́дницы Христо́вы, преподо́бнии Афана́сие и Феодо́сие, ны́нешнее на́ше ма́лое прие́мше приноше́ние, помяни́те нас, недосто́йных, во святы́х моле́ниях ва́ших и у Христа́ Жизнода́вца ве́ру, смире́ние и па́мять сме́ртную нам  испроси́те, да ва́шими моли́твами укрепля́еми и на путь спасе́ния наставля́еми дости́гнем Ца́рствия Небе́снаго, и́деже вы Престо́лу Всевы́шняго со все́ми святы́ми во Сла́ве Бо́жией ны́не лику́я предстои́те, пою́ще Ему́ песнь: Аллилу́иа.
Этот кондак читается трижды, затем 1-й икос и 1-й кондак.
Молитва первая
О, отцы́ на́ша преблаже́ннии, преподо́бнии Афана́сие и Феодо́сие, негаси́мыя свети́льницы ве́ры правосла́вныя, в де́брях Чере́повси подвиза́вшиеся, ны́не же с высоты́ го́рних селе́ний на нас, в пусты́нях грехо́внаго себялю́бия блужда́ющих, с любо́вью и милосе́рдием взира́ющии! При́зрите на нас, не́мощных, и, я́ко те́плии моли́твенницы и ско́рыя уте́шетельницы на́ша, у Христа́ Бо́га испроси́те нам грехо́в оставле́ние, жития́ исправле́ние, се́рдца очище́ние, в ве́ре свято́й утвержде́ние.  О вели́цыи духо́внии ко́рмчии, да моли́твами ва́шими окормля́емии, приведе́м корабли́ душ на́ших в ти́хую при́стань спасе́ния и сподо́бимся та́мо ку́пно с ва́ми сла́вити Отца́ и Сы́на и Свята́го Ду́ха во ве́ки веко́в. Ами́нь.
Молитва вторая

О преподо́бнии отцы́, вели́цыи засту́пницы и моли́твенницы на́ша, ди́вныя чудотво́рцы Афана́сие и Феодо́сие!  Мо́лим у́бо вы: услы́шите нас, гре́шных, и хла́дныя, и че́рствыя сердца́ на́ша ми́лостивым ва́шим посеще́нием согре́йте и оживи́те, и ду́ши на́ша, злы́ми де́лы и грехо́вными по́мыслы умерщвле́нныя, благода́тью, да́нной вам от Го́спода, исцели́те, да укрепи́вшись те́лом и душе́ю, служа́ Еди́ному Бо́гу, с терпе́нием, благодаре́нием и упова́нием на Влады́ку всех крест свой понесе́м, благоче́стно и пра́ведно в ве́це сем поживе́м, сла́вя ди́внаго во святы́х Свои́х Бо́га, с на́ми всегда́ спребыва́ющаго и помо́щию Свое́й не оставля́ющаго, ны́не и при́сно и во ве́ки веко́в. Ами́нь.
Молитва третья

О святы́я уго́дницы Бо́жии, преподо́бнии отцы́  Афана́сие и Феодо́сие, те́плыя уте́шетельницы и ско́рыя помо́щницы на́ша!  Душе́ю на Небеси́ Престо́лу Живонача́льныя Тро́ицы предстоя́щии, тела́ми же на земли́ в собо́рнем хра́ме под спу́дом почива́ющии,  да́нной же вам Всеще́дрым Бо́гом благода́тию разли́чныя чудеса́ источа́ющии, я́ко чадолюби́выя отцы́, при́зрите на мольбы́ чад ва́ших, и нам, не́мощным, у Бо́га испроси́те: прегреше́ний проще́ния, кре́пкия ве́ры, взаи́мной и усе́рдной любви́ друг ко дру́гу, се́рдцу смире́ния, уму́ очище́ния, душе́внаго и теле́снаго здра́вия, во искуше́ниях му́жества и терпе́ния, в ско́рбях утеше́ния и укрепле́ния, в моли́твах внима́тельности и постоя́нства,  и вся, я́же ко спасе́нию поле́зная. Да спасе́т и сохрани́т Влады́ка всех Це́рковь Свою́ Святу́ю, страну́ на́шу Росси́йскую, град сей, храм сей и всех нас, смире́нно прося́щих ва́шего заступле́ния. Бу́дите нам кре́пкие побо́рницы на  враги́ ви́димыя и неви́димыя. О прему́дрыя ко спасе́нию наста́вницы на́ша, да ва́ми води́тельствуемии, сподо́бимся благи́я христиа́нския кончи́ны и Ца́рствия Небе́снаго соде́лаемся насле́дницы, и та́мо вку́пе с ва́ми и со все́ми святы́ми просла́вим пречестно́е и великоле́пое и́мя Отца́ и Сы́на и Свята́го Ду́ха, во ве́ки веко́в. Ами́нь.

